
У прыватнасці, чарговую 
слоўную аплявуху атры-
маў прэзідэнт Расіі. Па-
водле кіраўніка Беларусі, 
Дзмітрый Мядзведзеў 
ілгаў, калі сцвярджаў, 
што Аляксандр Лукашэн-
ка дрэнна гаварыў пра 
Барыса Ельцына і Улад-
зіміра Пуціна.

Асаблівай  увагі  заслугоў
вае  наступны  эпізод.  Калі 
журналісты запыталіся ў Лука
шэнкі, чаму ў Беларусі першая 
асоба  дзяржавы  не  мяняецца 
ўжо  16  гадоў,  той  спаслаўся 
на  досвед  Расіі.  Здзіўленыя 
палякі нагадалі, што Уладзімір 
Пуцін ужо не прэзідэнт.

—  Як?  —  саркастычна  пе
рапытаў  Лукашэнка  з  харак
тэрнай мімікай. — А хто?

Маўляў, Мядзведзеў — гэта 
так,  хлопчык,  што  побач  пра
ходзіў.

Нарэшце, кіраўнік Беларусі 
чарговы  раз  патлумачыў,  хто 
зрывае інтэграцыйныя працэ
сы.  Паводле  Лукашэнкі,  саюз
ную дамову “похерила” Расія.

Праўда, гэта ўжо не навіна, 
калі не лічыць дзеяслоў, за які 
ў школе пагоняць з класа і вы
клікаюць  бацькоў.  А  вось  на
ступны  пасаж  можна  разгля
даць як сенсацыю. Лукашэнка 
заявіў, што калі б Беларусь ат
рымала запрашэнне далучыц
ца да ЕС, “мы б яго неадкладна 
пачалі разглядаць”.

— Мы  глядзеліся б у Еўра
пейскім  саюзе  не  горш  за 
палякаў,  літоўцаў  ды  іншых, 

—  дзяліўся  ўласнымі  фанта
зіямі  Аляксандр  Лукашэнка. 
— Але я сабе ўявіць Беларусь 
не  магу  ў  Еўрапейскім  саюзе, 
таму  што,  папершае,  нас  ніх
то туды не запрашаў, і мы такіх 
варыянтаў не пралічвалі.

Яшчэ  праз  пару  дзён 
кіраўнік  Беларусі  сустракаў
ся  з  нямецкімі  журналістамі, 
і  падчас  гэтай  сустрэчы  тэма 
еўраінтэграцыі  нашай  краіны 
атрымала  развіццё.  “Месца 
нашага  пражывання  —  адна 
і тая ж кватэра, адзін  і той жа 
квартал, імя якога — Еўропа”, 
—  сцвярджае  Лукашэнка.  Па
водле яго слоў, Беларусь пра
панавала  надзвычай  выгад
ныя  праекты  і  гатова  да  таго, 
каб  Еўрасаюз  скарыстаў  яе 
магчымасці ў сваіх інтарэсах.

— Мы гатовы быць актыўна 
дзеючымі  асобамі  ва  “Усход
нім  партнёрстве”,  калі  гэтага 

хоча  ЕС,  —  падкрэсліў  Лука
шэнка.

Як  гэта  нагадвае  знакамі
тую фразу, адрасаваную коль
кі  гадоў  назад  Крамлю:  “Мы 
гатовы  пайсці  па  шляху  інтэг
рацыі так далёка, наколькі га
това Расія...”.

Разважанні  Лукашэнкі  пра 
Беларусь  у  ЕС  не  варта  ўс
прымаць  усур’ёз  з  некалькіх 
прычын.  Перадусім  таму,  што 
словы  цяперашняга  кіраўніка 
нашай  краіны  каштуюць  нядо
рага. Тое, што кажа Лукашэнка, 
можа  цалкам  супярэчыць  не 
толькі яго ўчарашнім і заўтраш
нім заявам, але найперш рэаль
ным справам. Так, за часы свай
го прэзідэнцтва ён шмат разоў 
казаў, што ў Еўропе нас ніхто не 
чакае,  таму  адзіная  будучыня 
Беларусі — у хаўрусе з Расіяй.

БЕЛАРУСІЗАЦЫЯ 
ПА-ШАПІРАЎСКІ

У справаводства Гродзен-
скага аблвыканкама будзе 
ўкараняцца мова, а супра-
цоўнікам раяць размаўляць 
на працы па-беларуску.

З  ініцыятывы  старшыні 
Гродзенскага  аблвыканка
ма  Сямёна  Шапіры  прынята 
рашэнне  ўкараняць  бела
рускую  мову  ў  справаводс
тва  дзяржаўнай  установы, 
паведамляе  радыё  «Рацыя». 
Па  словах  прэссакратара 
Гродзенскага  аблвыканкама 
Віктара  Жалезняковіча,  га
ворка  ідзе  пра  вусную  пра
панову  Шапіры.  Сам  стар
шыня  нарады  цяпер  вядзе 
пабеларуску.  Наступным 
крокам мусіць стаць абавяз
ковае  валоданне  беларус
кай мовай кіраўнікамі раён
нага ўзроўню.

Старшыню  Таварыства 
беларускай мовы Алега Тру
сава  ініцыятыва  кіраўніка 
Гродзеншчыны  не  здзівіла. 
«Калі  я  ад  імя  ТБМ  павін
шаваў  Сямёна  Шапіру  з  аб
раннем  на  пасаду  старшыні 
аблвыканкама,  ён  даслаў 
мне  вялікую  тэлеграму  на 
добрай  беларускай  мове,  у 
якой  падзякаваў  за  вінша
ванне  і  паабяцаў  мацаваць 
мову  ў  рэгіёне».  Па  словах 
А.Трусава,  новы  кіраўнік 
вобласці выгадна адрозніва
ецца ад свайго папярэдніка. 
«Вельмі  культурны  чалавек, 
не тое што магілёўскія хлоп
цы, мае землякі».

СЯМЁН ПЕЧАНКО, 
NN.BY

 ПАДЗЕЯ

 
НЕ СЫЙШЛІСЯ
ХАРАКТАРАМІ

СТАР. 5 

Заканчэнне на стар. 5

БЕЛАРУСКАЯ ГАЗЕТА

КАЛІ ЛУКАШЭНКА 
ДАЛУЧЫЦЦА ДА НАТА

Няўжо мы будзем у НАТО?

У інтэрв’ю польскім СМІ Аляксандр Лукашэнка 
зрабіў шэраг яскравых заяў

Апытанне

ВАЛЕРЫЙ КАРБАЛЕВІЧ, АНАЛІТЫК: 

«У САЦЫЯЛОГІІ ШЧЫРАСЦЬ — ДРУГАСНАЯ».
— Давяраю НІСЭПД Алега Манаева, «Новаку» Андрэя Вар

дамацкага.  Сацыялагічнае  апытанне  сведчыць  не  столькі 
пра  шчырасць  апытанага,  колькі  пра  публічную  прэзента
цыю. То бок, калі чалавек баіцца, то ён баіцца заўсёды. Калі 
чалавек  баіцца  гаварыць,  што  ён  не  любіць  Лукашэнку,  то 
гэты чалавека наўрад ці будзе галасаваць супраць яго. Бо ён 
баіцца,  што  пра  гэта  нейкім  чынам  даведаюцца.  Ён  наўрад 
ці пойдзе на “плошчу”. Таму не так ужо важна, што ён наса
мрэч  думае.  Важна  тое,  што  ён  публічна  прэзентуе.  І  каму 
цікава,  што  ён  трымае  кукіш  у  кішэні  і  плюецца  дома?  Гэта 
нічога не дае. То бок сацыялогія павінна даваць нейкія адка
зы на пытанні пра магчымыя паводзіны чалавека.  І ў гэтым 
сэнсе  сацыялогія  дае  адказ.  А  наколькі  ён  шчыры  —  гэта 
другаснае пытанне.

СЯРГЕЙ МУСІЕНКА,  
КІРАЎНІК АНАЛІТЫЧНАГА ЦЭНТРА ECOOM: 

«ТРЭБА ДАВЯРАЦЬ ПРАФЕСІЯНАЛАМ».
—  Трэба  давяраць  прафесіяналам.  Я,  напрыклад,  не  разу

мею,  як  можна  давяраць  газеце.  Давяраць  можна  канкрэтна
му  журналісту.  Тое  ж  самае  ў  сацыялогіі  —  трэба  давяраць 
прафесіяналам.  Бо  ёсць  людзі,  думка  якіх  важная,  дзякуючы 
каму  на  працягу  дзесяці  гадоў  пацвярджаліся  даныя;  людзі, 
якія  выкарыстоўваюць  нейкія  карэктныя  метады,  навукова 
апрабаваныя.  Гэта  ж  навука,  таму  нельга  казаць  пра  афіцый
ных ці незалежных сацыёлагаў. Прафесіянал ці не. У мяне вы
клікае недавер «Соцыум» — структура, якая невядома адкуль 
з'явілася,  выкінула  нейкія  даныя,  парушыўшы  заканадаўства 
аб  правядзенні  апытанняў.  Той  жа  Манаеў  жыў  доўгі  час  за 
мяжой.  І  як  з  Амерыкі  праводзіць  тут  апытанні,  я  таксама  не 
вельмі разумею. А да Вардамацкага якія могуць быць пытанні? 
Да чалавека, які шмат гадоў займаўся гэтай  справай тут. Я за 
прафесіяналізм. 

АНДРЭЙ ВАРДАМАЦКІ, КІРАЎНІК САЦЫЯЛАГІЧНАЙ  
ЛАБАРАТОРЫІ “НОВАК”: 

«НЕ ВАРТА ДАВЯРАЦЬ ЛІЧБАМ БЕЗ ДАНЫХ АБ ТЫМ, ЯК 
ЯНЫ БЫЛІ АТРЫМАНЫ».

— Я не ўспрымаю тыя сацыялагічныя даследаванні, у якіх 
не паказаны перыяд апытання, спосаб атрымання інфарма
цыі і сама крыніца. У дадзены момант хутчэй «не», чым «так» 
прэзідэнту  могуць  сказаць  80  працэнтаў.  Калі  няма  тэхніч
ных  параметраў  даследавання,  то  я  не  ведаю,  як  яму  давя

раць. У запалоханым грамадстве можна атрымаць рэальную 
карціну,  але  трэба  разумець,  што  ёсць  дэльта  сацыяльнай 
жаданасці, калі гаварыць на сацыялагічнай мове. Пры інтэр
прэтацыі лічбаў гэта трэба мець на ўвазе. Ёсць лічбы, а ёсць 
іх  рэальная  вага.  Ёсць  разлічаны  рэйтынг,  а  ёсць  рэйтынг 
рэальны. 

МАРЫЯ КУСЦІЦКАЯ, УРАЧ: 

«ЛІЧБА 80% ПРАЎДЗІВАЯ».
— Я лічбе 80% давяраю, бо на ўсіх выбарах электарат, які быў 

супраць усяго, складаў 10—12%. Магчыма, нешта было сфаль
сіфікавана,  але  з  большага  гэтаму  можна  верыць.  Тое,  што  да 
гэтага электарату, незадаволенага ні пры якіх умовах, дабавіла
ся  яшчэ  нейкая  частка  незадаволеных,  відавочна.  Сітуацыя  да 
гэтых выбараў змянілася, але я не лічу, што яна змянілася кры
тычна. Каб давяраць ці не давяраць гэтым даследванням, трэба 
валодаць нейкай аб'ектыўнай інфармацыяй. А іншых апытанняў 
з  такім  жа  пытаннем  я  не  ведаю.  А  наш  пратэстны  электарат 
стабільны з 1994 года. Сказаць, што народ масава ўсвядоміў не
абходнасць перамен, я не магу, бо бачыла на ўласныя вочы, як 
збіраліся подпісы. Таму няма ніякіх падстаў не давяраць лічбе 
80%.

АЛЕСЬ АНЦІПЕНКА, ФІЛОСАФ: 

“ПЭЎНЫЯ ВЫНІКІ ВЫБАРАЎ ПРАГРАМУЮЦЦА”.
—  Мы  зараз  жывём  у  час,  які  называецца  выбарчай  кам

паніяй,  таму  тыя  медыя,  якія  з'яўляюцца  дзяржаўнымі,  безу
моўна,  праграмуюць  пэўныя  вынікі  выбараў.  То  бок  ужо  сён
ня  можна  казаць,  што  за  Аляксандра  Рыгоравіча  прагаласуе 
прыкладна  70—80  адсоткаў  грамадзян.  Тут  ніякага  сакрэту 
няма. Як жывёл прыручаюць, так і тут ідзе актыўнае прыручэн
не электарату да тых вынікаў галасавання, што будуць абвеш
чаны дзяржаўнымі сродкамі масавай інфармацыі. Я нікому не 
давяраю, проста імкнуся ў межах свайго слабога розуму кры
тычна паставіцца да любых даных і паспрабаваць іх нейкім чы
нам  рацыяналізаваць  і  праверыць.  А  таксама  давяраю  сваёй 
уласнай  інтуіцыі.  І  калі  адбываецца  супадзенне  аргументаў, 
якія я знайду, з тымі лічбамі, што мне прапаноўваюць, я, спасы
лаючыся на гэтыя інстытуцыі, пачынаю імі аперыраваць, калі ў 
гэтым адчуваю патрэбу.

Узровень даверу кіраўніку дзяржавы за апошні год 
практычна не змяніўся і складае 80%. Аб гэтым сведча-
ць сацыялагічныя апытанні Інфармацыйна-аналітычнага 
цэнтра пры Адміністрацыі Прэзідэнта Беларусі, паведам-
ляе карэспандэнт БелТА.

Паводле апошніх даных, прэзідэнту давяраюць 
80,5% удзельнікаў апытання. Супрацьлеглага мерка-
вання прытрымліваюцца 14,5% рэспандэнтаў, 5% цяж-
ка вызначыць сваё стаўленне да першай асобы дзяржа-
вы.

77,5% рэспандэнтаў лічаць, што дзейнасць Аляксанд-
ра Лукашэнкі на пасадзе Прэзідэнта Рэспублікі Беларусь 
адпавядае інтарэсам такіх людзей, як яны. Год назад гэты 
паказчык складаў 72,5%.

Большасць апытаных (77,5%) адзначаюць, што Бела-
русь увогуле развіваецца ў правільным напрамку.

 У ТЭМУ

ЯКОЙ САЦЫЯЛОГІІ ВЫ ДАВЯРАЕЦЕ?

Сацыялогія – рэч дыялектычная, але...

Тэма нумара

Між  іншым,  Лукашэнка  і  ця
пер  не  адмаўляецца  ад  гэтага 
тэзісу.  Ён  гаворыць,  што  бя
гучыя супярэчнасці ў адносінах 
з расійскім кіраўніцтвам мінуць, 
а нашы народы заўсёды будуць 
жыць у “братэрскім саюзе”. Але 
пра  якое  ўваходжанне  ў  ЕС 
тады можна весці гаворку?

Насамрэч гэтыя заявы — не 
больш  чым  чарговая  спроба 
напалохаць Расію, каб тая змяк

чыла  сваю  пазіцыю  адносна 
Аляксандра  Лукашэнкі.  Пагро
замі  “сысці  на  Захад”  кіраўнік 
Беларусі  пужае  Маскву  вель
мі  даўно.  Аднак  там  цудоўна 
разумеюць,  што  гэта  блеф,  бо 
еўрастандарты, найперш у галі
не  дэмакратыі,  для  Лукашэнкі 
абсалютна непрымальныя.

У  гэтай  сітуацыі  адзінае 
выйсце  афіцыйны  Мінск  ба
чыць  у  павышэнні  градуса. 
Калі ўчора словы пра “заходні 
вектар”  не  былі  падмацаваны 
нічым,  то  сёння  рэгулярна 

адбываюцца сустрэчы з прад
стаўнікамі ЕС: то прэзідэнт Лі
твы Даля Грыбаўскайце да нас 
завітае,  то  польскі  і  нямецкі 
міністры замежных спраў.

Таму  не  дзівіцеся,  калі 
днямі  раптам  пачуеце,  што 
Лукашэнка  абмяркоўвае  маг
чымасць  далучэння  Беларусі 
да НАТА, якое раней ён інакш 
чым  монстрам  не  называў. 
Гэта  будзе  ўсё  той  жа  блеф, 
разлічаны  на  Расію,  толькі  ў 
асабліва буйных памерах.

ВАЛЯНЦІН СЫЧ

Заканчэнне.   
Пачатак на стар. 1

КАЛІ ЛУКАШЭНКА ДАЛУЧЫЦЦА ДА НАТА

Хоць дзесяцірублёвая купюра застаецца 
законным білетам Нацбанка, большасць 
беларусаў яе ўжо не ўcпрымаюць як годныя 
грошы. Шмат хто не чакае рэшты, калі яна 
складае 10 ці 20 рублёў, бо за іх нічога нельга 
купіць. Але, здаецца, дробныя банкноты ста-
новяцца дэфіцытнымі — з такой праблемай 
сутыкнуліся сталічныя банкі.

СА СТОСАМ ГРОШАЙ У КІШЭНІ
Пра  такую  сітуацыю  карэспандэнту  “НН” 

расказаў  супрацоўнік  аднаго  з  аддзяленняў 
“Беларусбанка”, што на праспекце Машэрава ў 
Мінску. “Час ад часу кожнае аддзяленне банка 
замаўляе ў галаўным офісе новыя банкноты. Іх 
прывозяць пачкамі — напрыклад, 1000 лістоў 
пяцітысячных  купюр,  1000  лістоў  статысяч
ных… І праблемы з пастаўкамі банкнот не ўз
нікалі ніколі.

Але  апошнія  два  месяцы  на  нашы  запыты 
завезці банкноты па 10 і 20 рублёў няма ніякай 
рэакцыі.

Іншыя грошы завозяцца без прамаруджван
ня, а гэтыя чамусьці не, прычым без тлумачэн
ня прычын, — распавядае ён. 

Пракаментаваць  сітуацыю  мы  папрасілі 
прэсслужбу  “Беларусбанка”.  “Наша  кіраўніц
тва  такой  праблемы  не  бачыць  —  недахопу 
грошай няма.  Калі праблема ў тым, што старыя 
купюры  заканчваюцца,  а  новых  няма,  то  гэта 
пытанне да Нацбанка. Усё ж эмітэнт у нас адзі
ны”, — заявіў прэссакратар арганізацыі.

ЧУТКІ З “АМБРАЗУРЫ”
Пасля абыходу шэрагу банкаўскіх аддзялен

няў  у  цэнтры  Мінска  высветлілася,  што  праб
лема закранае не толькі “Беларусбанк”. Такую 
інфармацыю пацвердзілі, у прыватнасці, супра
цоўнікі “Банка “МаскваМінск”.

Знікненне  дробных  грошай  можна  патлу
мачыць  як  прыкмету  дэнамінацыі.  Калі  стане 
бачным, што крамы не могуць выдаваць рэш
ту,  насельніцтва  само  папросіць  адкінуць  не
патрэбныя  адзін  ці  нават  два  нулі.  Начальнік 
упраўлення інфармацыі Нацбанка Анатоль 
Драздоў катэгарычна абвяргае чуткі: “Я не ка-
ментую такія плёткі. Вы дарма слухаеце тое, 

што вам расказваюць касіры з-за сваёй “амб-
разуры”. Калі вы памятаеце, то ў пачатку 2009 
года менавіта яны расказвалі кліентам, што 
ўжо бачылі новыя надрукаваныя грошы, прыве-
зеныя з-за мяжы. Калі ў пэўным аддзяленні няма 
нейкіх купюр, то гэта пытанне да кіраўніцтва 
банка — хай замаўляюць больш. У запасе ха-
пае купюр любой вартасці”. На думку Анатоля 
Драздова,  сітуацыя  з  тым,  што  замовы  ігнару
юцца, проста немагчымая.

НЕАКТУАЛЬНЫЯ ГРОШЫ
Дзесяці  і  дваццацірублёвыя  купюры  цяпе

рашняга ўзору былі ўведзены ў абарот 1 студ
зеня  2000  года  пасля  дэнамінацыі.  Банкнота 
вартасцю  20  тысяч  рублёў,  папярэднік  цяпе
рашняй “дваццаткі”, з’явілася ў 1994 годзе. 

Дзесяцірублёвая  купюра  вызначаецца  не 
толькі  памерамі  (яна  меншая  за  ўсе  астатнія), 
але і неактуальнай выявай: нацыянальная біб
ліятэка Беларусі, намаляваная на купюры, даў
но ўжо пераехала ў іншы будынак, аднак стары 
будынак на грошах застаўся.

КАРЭЙСКІ ДОСВЕД
Дэнамінацыя, нават калі б яна і адбылася, — 

цалкам тэхнічная з’ява, якая не мае ніякіх плю
соў і мінусаў для насельніцтва. Адзіныя страты 
для дзяржавы — сродкі на друкаванне новых 
банкнот.

Праўда, у свядомасці людзей старэйшых па
каленняў захоўваюцца ўспаміны пра рабаўніц
кія грашовыя рэформы савецкай пары. Апошні 
выпадак  гвалтоўнай  дэнамінацыі  здарыўся  ў 
Паўночнай  Карэі,  калі  насельніцтву  было  даз
волена  памяняць  толькі  пэўную  суму  грошай, 
астатнія былі адабраны на карысць дзяржавы.

ЯЎГЕН ВАСІЛЬКОЎ

ЗАБАРАНІЛІ 
«ПЕСНЮ ПРА 
ЦЕШЧУ»

Пад  тайную  забарону  так
сама  трапілі  Queen,  Depeche 
Mode  і  нават  песня  “Дэльтап
лан”  расійскага  спевака  Міка
лая Наскова.

“Запрасілі на Першае нацы-
янальнае радыё для інтэрв’ю. 
Рэдактар адмовілася ставіць 
мае песні ў эфір. ВЫБАРЫ!!!”, — 
такі пост змясціў у сваім твітэ
ры вядомы беларускі шоўмен 
Дзмітрый Врангель.

Карэспандэнт  “Салiдарнас
цi”  звязалася  з  ім,  каб  распы
таць пра сітуацыю больш пад
рабязна.  У  выніку  мы  пачулі 
камічны дыялог.

—  Прадстаўнікі  Першага 
нацыянальнага  радыё  за
прасілі  мяне  на  інтэрв’ю,  — 
расказаў  гісторыю  тыднёвай 
даўнасці  Дзмітрый  Врангель. 
— Перад жывым эфірам адна 
супрацоўніца  папрасіла  кам
пактдыск  з  маімі  песнямі  і 
пайшла  з  ім  да  музычнага  рэ
дактара.  Праз  некаторы  час 
дзяўчына  вярнулася  і  выба
чальным  тонам  сказала:  “На 
жаль, мы вашы песні паставіць 
не  можам”.  Ні  “Халасцяка”,  ні 
“Фітнэс”,  ні  “Песню  пра  цеш
чу”. Толькі не крыўдуйце, зра
зумейце мяне…”.

“А што з імі не так?” — запы
таўся я.

“Яны  хуткія,  жартоўныя, 
несур’ёзныя.  А  неўзабаве  ж 
выбары…”,  —  адказала  яна. 
— Але вы можаце абраць пес
ню  кагонебудзь  іншага”,  — 
прапанавала суразмоўца.

“Тады  нешта  з  Queen”    цi 
“Depeche Mode”.

Зноў  адмова  і  прапанова 
назваць  песню  рускамоўнага 
выканаўцы. Я ўспомніў песню 
“Дэльтаплан”  Мікалая  Наско
ва.  І гэта таксама падалося не 
варыянтам.

Адзначым,  што  Першы  на
цыянальны  канал  Беларуска
га  радыё  з’яўляецца  часткай 
Нацыянальнай  дзяржаўнай 
тэлерадыёкампаніі, якую ўзна
чальвае Аляксандр Зімоўскі.

САЛІДАРНАСЦЬ 

ДЭНАМІНАЦЫЯ ЎЖО БЛІЗКАЯ?

Напярэдадні прэзідэнцкіх 
выбараў з ратацыі Перша-
га нацыянальнага канала 
Беларускага радыё зніклі 
“несур’ёзныя” кампазіцыі 
мясцовых выканаўцаў. 

“Заяц” адскакаў сваё даўно. Хто наступны? 

І НАВАТ НАСТАЎНІК МОЖА 
“ПАДНЯЦЬ” ПАВЕКА

Заўсёды цікава паглядзець, 
як жывуць людзі ў іншай краі
не, але 25 еўра за візу і 53 літы 
за  білет  у  купэйным  вагоне 
(альбо 35 літаў за праезд аўто
бусам) у адзін бок літоўцы тра
цяць зусім не дзеля баўлення 
часу,  а  выключна  ад  жадання 
зэканоміць,  і  ў  першую  чаргу 
— на зубах  і прыгажосці. Так, 
так, менавіта кошты на стама
талагічныя  паслугі  і  пластыч
ную  хірургію  прывабліваюць 
суседзяў.  Ёсць  попыт  і  на  ла
зерную  карэкцыю  зроку.  Ван
дроўкі  ў  Мінск  за  прыгажос
цю  і  здароўем  ўжо  настолькі 
папулярныя, што не так даўно 
сталі тэмай нумара ў “Lietuvos 
rytas” — адной з вядучых газет 
краіны. Карэспандэнт газеты 
Раса Стунджэне  адправілася 
ў  Мінск  у  кампаніі  суайчынні
цы,  якая  ўжо  ў  чацвёрты  раз 
накіроўвалася  на  прыём  у 
адну са стаматалагічных клінік 
беларускай  сталіцы.  Вяр
нуўшыся  дадому,  літоўская 
журналістка  падзялілася  ўра
жаннямі  з  чытачамі.  Урыўкі  з 
матэрыялу  мы  прапаноўваем 
вашай  увазе  —  гэта  ж  цудоў
ная  магчымасць  паглядзець 
на сябе збоку. Да таго ж заўсё
ды  цікава  “падслухаць”,  што 
пра цябе гавораць суседзі.

“Вандроўка ў Мінск цягні-
ком нестамляльная: 4 гадзіны 
— і вы ў сталіцы  (гэта вам не 
на ўласным аўтамабілі 3 гадзі
ны  на  мяжы  прастаяць  у  чар
зе  —  Л.Ш.).  За прапанаваныя 
правадніком каву, гарбату і 
пачак беларускага зефіру мы 
заплацілі 3,5 літа. І пакецікі з 
цукрам незвычайна вялікія — 
па 10 грамаў.

Таксі ў Мінску танней за-
маўляць па тэлефоне. Пры 
гэтым трэба быць гатовым 
назваць сваё прозвішча. Па-
рушэнне канфідэнцыяльнасці 
звязана з клопатам пра спа-
жыўца: прозвішча трэба ве-
даць кіроўцу, каб дачакацца 
менавіта вас. Праўда ўражан-

не, што ў Мінску ўсе і заўсёды 
прытрымліваюцца правілаў, 
хутка знікла: кіроўца, да яко-
га мы селі ў таксі, без аніякага 
сумнення развярнуўся ў недаз-
воленым месцы і закурыў…”.

Неабходнасць  ездзіць  у 
Мінск  літоўцаў  не  пужае  — 
прыемна  часам  зрабіць  сабе 
невялікі  адпачынак.  Рэната, 
спадарожніца  журналісткі  з 
“Lietuvos rytas”, прыязджаючы 
ў Мінск, не спыняецца ў гатэлі, 
а здымае кватэру.

“За 60—70 долараў ЗША ў 
суткі можна знайсці чыстую 
кватэру. Зняць нумар у гатэлі 
ў цэнтры горада за такія гро-
шы немагчыма.

Праўда, гаспадыня кватэ-
ры, 50-гадовая Таццяна, пас-
кардзілася, што яе бізнес пад 
пагрозай: у Мінску зараз бу-
дуецца многа новых гатэляў 
да Сусветнага чэмпіянату па 
хакеі, які пройдзе ў Беларусі ў 
2014 годзе. Таццяна хвалюец-
ца, што гатэлі адаб’юць у яе 
кліентаў”.

Пакуль  спадарожніца  жур
налісткі  займалася  непасрэд
на  тым,  дзеля  чаго  прыехала, 

то бок наведвала стаматолага, 
Раса  Стунджэне  размаўляла  з 
супрацоўнікамі  медыцынска
га цэнтра. Уражанне ў яе скла
лася самае станоўчае.

“Медыцынскі цэнтр — гэта 
па-сучаснаму абсталяваны 
трохпавярховы будынак. Кош-
ты на паслугі значна вышэй-
шыя за тыя, што прапаноўва-
юць у дзяржаўных паліклініках 
Мінска, аднак усё роўна ніжэй-
шыя, чым у Літве. Напрыклад, 
металакерамічная каронка ў 
клініцы каштуе 260—350 лі-
таў, а эстэтычная пломба — 
160—250 літаў, у той час як у 
Літве гэтыя паслугі будуць як 
мінімум удвая даражэйшымі.

Супрацоўнікі цэнтра рады 
бачыць сярод сваіх кліентаў 
замежных гасцей і заўсёды 
гатовы пайсці насустрач: 

дамаўляючыся па тэлефоне 
аб часе наведвання, замежнікі 
могуць быць упэўнены, што 
ім падбяруць зручны час і пакі-
нуць яго столькі, каб можна 
было паспець зрабіць усё неаб-
ходнае.

Аднак не толькі стама-
талагічныя паслугі ідуць “на 
экспарт”. Таксама папуляр-
ныя пластычная хірургія, на-
рошчванне і транспланта-
цыя валасоў, перманентны 
макіяж. Аперацыя па павелі-
чэнні грудзяў у беларускім цэн-
тры каштуе 1—1,5 тысячы 
долараў ЗША, у той час як у 
Літве — каля 2 тысяч, а ў Ма-
скве — 3,5 тысячы долараў. 
Паслугамі цэнтра карыста-
юцца і беларусы. Кіраўніцтва 
цэнтра лічыць, што кошты 
для іх цалкам “пад’ёмныя”. 
Нават настаўнік можа запла-
ціць за аперацыю па падняцці 
павека 350 долараў”, — кажа 
прадстаўніца цэнтра. Веда-
ючы, што столькі ў Мінску 
каштуюць дзве пары добрых 
джынсаў, згодна ківаю”.

КРАІНА МІЛЬЯНЕРАЎ
Размяняўшы ў Беларусі 

1000 літаў, становішся мі-
льянерам. Праўда з такой 
колькасцю беларускіх рублёў 
цяжка спраўляцца, і, жадаючы 
што-небудзь набыць, давод-
зіцца звяртацца да прадаўцоў 
па дапамогу. Яны настроены 
добразычліва і ў разгублена-
га замежніка бяруць роўна 
столькі, колькі трэба.

Дарэчы, 1 мільён беларус-
кіх рублёў — сярэдні заробак 
у Мінску. Аднак у правінцыі 
людзі часам зарабляюць 
толькі чвэрць ад гэтай сумы. 

ЛАРЫСА ШАПАВАЛАВА

ЧАМУ ЛІТОЎЦЫ ЕДУЦЬ У БЕЛАРУСЬ
Наша краіна прываблівае не толькі расіян, якія жадаюць па-
раўнальна танна адпачыць у беларускіх санаторыях, і кітайцаў, 
на водкуп якім аддадзены ўжо амаль цэлыя галіны нашай 
прамысловасці. Напрыклад, грамадзяне краіны Еўрасаюза і па 
сумяшчальніцтве нашы суседзі — літоўцы — з задавальнен-
нем ездзяць у беларускую сталіцу.

Мінскія  рэйсы  для  літоўцаў  становяцца  ўсё  больш  папулярнымі

 Мінск — горад кантрастаў. Побач з дарагімі буцікамі мож
на знайсці магазін, у якім нічога не змянілася з савецкіх часоў.

 Кошты ў мінскіх магазінах не з нізкіх. Кілаграм самай тан
най вэнджанай каўбасы каштуе ад 30 літаў. Прыкладна столь
кі  ж  каштуе  кілаграм  вэнджанай  рыбы.  Малочныя  прадукты, 
хлеб, яйкі, прысмакі — прыкладна як у Літве.

 Пакупку ў магазіне часта абгортваюць у шэрую паперу. (Лі
тоўцы паспелі ўжо забыць, што такое бывае — Л.Ш.)

 Французскае сталовае віно, якое ў Літве можна набыць за 
10—20 літаў, у Мінску прапаноўваюць за 35—40 літаў.

 Тавары мясцовай вытворчасці каштуюць значна танней за 
імпартныя. Напрыклад, у аптэцы лекі беларускай вытворчасці 
прадаюць за 5 літаў, у той час як тыя ж самыя, але імпартныя 
каштуюць 20 літаў.

 Хоць у крамах часта сустракаюцца заклікі купляць мясцо
выя  тавары,  складваецца  ўражанне,  што  беларусы  не  вельмі 
іх цэняць.

 У ЦУМе жанчыны прымяралі перад люстэркам імпартныя 
шалікі за 70—80 літаў, а побач так і не дачакаліся сваіх пакупні
коў напаўшарсцяныя сукенкі мясцовага вытворцы, якія прада
валіся па той жа цане.

 Камплект хрустальных бакалаў беларускай вытворчасці (лі
тоўцы дагэтуль цэняць беларускі хрусталь — Л.Ш.) каштуе 90—
100 літаў. За тыя ж грошы можна купіць камплект кічавых імпарт
ных шкляных бакалаў з рознакаляровымі ўпрыгажэннямі.

 КАНТРАСТЫ МІНСКІХ ВУЛІЦ І МАГАЗІНАЎ

Мы паспрабавалі выслуха-
ць абодва бакі і высветліць, 
адкуль сыр-бор загарэўся.

ГЕРОЙ ДНЯ
— Спадар Глобус, распа-

вядзіце, калі ласка, чаму вас 
не прынялі ў Саюз мастакоў. 
Вы маеце адпаведную аду-
кацыю, гучнае імя, аўтары-
тэт…

—  Мая  гісторыя  з  Саюзам 
мастакоў цягнецца даўно і па
чалася  не  ўчора.  Першы  такі 
вялікі  скандал  адбыўся  яшчэ 
ў 80я гады. Я прынёс карціну 
на  маладзёжную  выставу,  а 
Міхаіл Савіцкі сказаў: альбо я, 
альбо  гэтая  карціна  (інтэрв’ю 
запісвалася  да  смерці  народ
нага  мастака  СССР  Міхаіла 
Савіцкага.  —  Рэд.).  І  прапа
наваў  зняць  карціну.  І  ўсе 
мастакі  тады  сказалі:  “Міхал 
Андрэіч,  нягледзячы  на  тое, 
што вы старшыня выстаўкама, 
лепш  самі  сыдзіце,  а  карціна 
будзе вісець”.

— А што за карціна?
—  Добрая  карціна,  “Ба

лада”  называецца.  Потым  яе 
надрукавалі  10  часопісаў  у 
розных  варыянтах.  Яна  нават 
была на вокладцы маёй кніжкі 
“Койданаўцы”.  А  зараз  сітуа
цыя  проста  паўтарылася.  Я  ж 
не тое што моцна набіваўся ў 
Саюз  —  мяне  запрасілі.  Мае 
сябры, добрыя мастакі Тоўсцік 
і  Кожух,  далі  мне  рэкаменда
цыі. А  іншыя мастакі — Савіч, 
Сітніца і Цімохаў — вырашылі 
зрабіць  судзілішча  над  маёй 
літаратурнай творчасцю.

— А пры чым тут адно да 
другога?

—  Мне  сказалі:  маўляў,  у 
статуце  напісана,  што  ў  саюз 
могуць  прыняць  толькі  вы
сока  маральных  людзей.  На
пэўна,  там  саюз  “маралаў”,  а 
не  мастакоў.  А  мне  там  няма 
чаго  рабіць,  бо,  як  сказаў 
Савіч, я наогул не чалавек. Ён 
недакладна  працытаваў  Ня
красава: “Паэтам можаш ты не 
быць, а чалавекам — абавяза
ны!”  З  гэтага  і  вынікае,  што  я 
для Валодзі Савіча “недачала
век”.

— Дык у чым канкрэтна 
вас вінавацяць? Я чытала, 

што многія на вас пакрыўд-
жаны з-за кнігі “СУчаснікі” 
— дарэчы, даволі папуляр-
най.

— Яны ўзялі гэтую кніжку і 
цэлую гадзіну спрабавалі мне 
давесці,  што  тое,  што  там  на
пісана,  няпраўда.  Але  гэта  ж 
мастацкі  твор!  Аднак  мастакі 
вырашылі, што мой твор абра
жае іх гонар і годнасць і што я 
не маю права быць сярод іх.

— А як вырашалі, прыня-
ць вас у саюз ці не?

— Тры разы галасавалі. Ад
нагалосна  прагаласавала  за 
мяне  бюро  секцыі  жывапісу, 
потым  аднагалосна  секцыя 
жывапісу, затым ужо на пашы
ранай радзе прагаласавалі.

Было сказана, што да мяне 
як  да  мастака  прэтэнзій  ніхто 
не мае, што я геніяльны,  і ўсе 
прызнаюць,  што  мае  карці
ны  таленавітыя  і  цудоўныя.  А 
вось чалавек я дрэнны…

— Наколькі я зразуме-
ла, з 80-х гадоў вы не рабілі 
спроб стаць членам Саюза 
мастакоў?

— Не. Чакаў, пакуль зменіц
ца пакаленне. Тым больш што 
ў  80я  гады  мне  ж  не  проста 
адмовілі.  Зрабілі  маю  выста
ву  разам  з  Ігарам  Кашкурэ
вічам,  Людай  Русавай,  Сяр
геем  Малішэўскім,  на  якую 
прыйшлі мастакі і сказалі: нам 
такое  мастацтва  не  патрэбна. 
Нас  тады  абвінавачвалі  ледзь 
не  ў  здрадзе  радзіме,  казалі, 
што  мы  разбураем  сацыяліс
тычны  рэалізм  і  гэтак  далей. 
Там быў  ідэалагічны складнік. 

Я  думаў,  што  тое  пакаленне 
адыдзе  і  народзіцца  новае. 
Але ўсё засталося пастарому. 
І цяперашняе кіраўніцтва Саю
за мастакоў такое ж нахабнае і 
злое, як і іх папярэднікі.

— І што цяпер?
— Ну а што? Яны ж абразілі 

адно  аднаго.  Атрымліваецца, 
што  рэкамендацыя  народ
нага  мастака  Тоўсціка  нічога 
не  вартая,  а  рэкамендацыя 
самай  уплывовай  секцыі  жы
вапісу  для  графіка  Савіча 
таксама  па  барабане.  Дый  у 
саюзе  насамрэч  не  займаюц
ца  мастацтвам.  Засталося  ад 
Савецкага Саюза памяшканне, 
якое здаюць у арэнду і з гэтага 
жывуць.  Яны  не  жывуць  мас
тацтвам.  Саюз  не  мастакоў,  а 
арэндадаўцаў…

Я  пра  іх  пісаў,  і  яны  пака
залі, што гэта іх вельмі хвалюе. 
Каб нейкую кніжку гадзіну ўсе 
разам чыталі, абмяркоўвалі… 
Ну, значыць, я правільна пішу 
і буду пісаць пра іх.

ДРУГІ БОК
Мы не маглі не прадас-

тавіць слова другому боку 
гэтага скандала - першаму 
намесніку старшыні Бела-
рускага саюза мастакоў Ры-
гору Сітніцы.

—  Заўважыўшы  заяву  спа
дара Глобуса, я адразу ўспом
ніў  дзясяткі  абражаных  ім  (не 
пакрыўджаных,  а  менавіта 
абражаных,  я  падкрэсліваю!) 
мастакоў,  якія  ўваходзяць  у 
наш  саюз,  уключна  з  ягоны

мі  настаўнікамі,  —  гаворыць 
першы  намеснік  старшыні 
Беларускага  саюза  мастакоў 
Рыгор Сітніца. — Ва ўсходняй 
культуры  да  настаўніка  ста
вяцца як да святога. Я таксама 
прывык  да  такога  падыходу: 
калі  быў  малы,  то  на  вуліцы 
перад вясковымі настаўнікамі 
мы з сябрамі шапкі здымалі. А 
калі я прачытаў у адной з газет 
за подпісам Глобуса нешта гід
кае пра Гаўрылу Харытонавіча 
Вашчанку,  якога  я  не  проста 
паважаю, а лічу вялікім маста
ком  і  вялікім  грамадзянінам, 
мне  было  гідка.  У  кніжачку 
“СУчаснікі”  ён  гэта  не  ўклю
чыў. Але я шмат непрыемнага 
чытаў  у  Глобуса  пра  Брыля, 
пра  Анатоля  Бараноўскага 
—  настаўніка,  які  вучыў  яго  6 
гадоў, і іншых. Мяне гэта стра
шэнна абурала. Ён, дарэчы, за
чапіў  і  мяне:  напісаў,  быццам 
бы я злупіў за партрэт Быкава 
40  долараў!  Я  за  бясплатна 
10 гадоў афармляў усе бэнээ
фаўскія  акцыі,  за  свае  грошы 
купляў і фарбы, і палатно. Я ні 
капейкі не зарабіў — на Бібліі 
магу паклясца!..

Пытанне аб прыёме Адама 
Глобуса  ў  Саюз  мастакоў  вы
рашаў  не  я  адзін.  Вырашала 
рада, 56 чалавек. Я сказаў, што 
сапраўды  цаню  мастацкі  ўз
ровень  Вячаслава  Адамчыка, 
што  сапраўды  ягоныя  творы 
вартыя быць на нашых выста
вах,  і мы  іх выстаўляем,  і я ві
таў бы гэтага мастака ў нашым 
саюзе,  але…  Справа  ў  тым, 
што  я  не  падзяляю  прафесію 
і  мараль.  Ніколі  не  займаўся 
маралізатарствам і сам далёка 
не  пурытанін,  але  ёсць  межы, 
за якія я сам не пераступаю,  і 
іншым не дазволю.

Следам за мной пачалі вы
ступаць іншыя мастакі. І Глобу
са  пракацілі  па  поўнай  праг
раме.  Хаця  я  быў  упэўнены, 
што ён стане членам саюза. Я 
быў узрадаваны станам нашай 
арганізацыі,  што  ўсё  ж  такі 
маральныя  якасці  для  многіх 
з  нас  —  не  пусты  гук.  Хаця 
большасць  мастакоў  былі  пе
ракананы  ў  тым,  што  Глобуса 
“пожурят”  і  пашкадуюць.  Не 
пашкадавалі…

МАРЫНА МІТ

А.ГЛОБУСА НЕ ЎЗЯЛІ Ў 
САЮЗ МАСТАКОЎ

Мастаку Адаму Глобусу 
адмовілі ў членстве ў 
Беларускім саюзе мастакоў. 
Старшыня Саюза мастакоў 
назваў вядомага літаратара 
і выдаўца “недачалавекам”.

Хто зразумее Глобуса?

Пытанні гісторыі

ПЛАНАВАЎСЯ РАЁН ДЛЯ “НОВЫХ 
БЕЛАРУСАЎ”

Актывісты  партыі  КХП  БНФ  знайшлі 
крыжы  на  алеі  ўздоўж  паўднёваўсход
няй  мяжы  мемарыяла  6  лістапада  і  мяр
куюць, што злачынства было здзейснена 
ў ноч на 5е. Партыйцы паведамілі карэс
пандэнту  “Тут  і  цяпер”,  што  найхутчэй 
гэта  злачынства  звязана  як  з  чарговымі 
ўгодкамі  кастрычніцкага  перавароту, 
гэтак і з 4 лістапада, калі ў Расіі з усімі ат
рыбутамі  імперскасці  адзначаўся  Дзень 
нацыянальнага адзінства.

Нагадаем: паводле ацэнак гісторыкаў, 
супрацоўнікі  НКУС  знішчылі  ў  Курапатах 
ад 30 да 200 тысяч жыхароў Беларусі. Пра 
гэтае  злачынства  савецкага  рэжыму  ста
ла вядома пасля таго, як 3 чэрвеня 1988 
года ў газеце "Лiтаратура i мастацтва" па
бачыў  свет  сенсацыйны  артыкул  Зянона 
Пазняка  i  Яўгена  Шмыгалёва  "Курапаты 
— дарога смерцi".

На пачатку 1990х Курапаты сталі сім
валам сталінскіх злачынстваў супраць ча
лавецтва,  месцам  скрухі  па  тых  пакутах, 
якія  вынес  беларускі  народ  у  мінулым 
стагоддзі. Аднак з прыходам да ўлады ця

перашняга кіраўніцтва Беларусі пачалося 
замоўчванне  і  ігнараванне  гэтай  праб
лемы.  Праз  урочышча,  якое  раней  было 
ўнесена  ў  Дзяржаўны  спіс  гісторыка
культурных  каштоўнасцяў,  нягледзячы 
на  пратэсты  грамадскасці,  пракладвалі 
кальцавую аўтадарогу. Разам з драўляны
мі крыжамі самазвалы вывозілі парэшткі 
вынішчаных чэкістамі людзей на сметнік. 
Паблізу  ад  месца  масавых  расстрэлаў 
планавалася  пабудаваць  катэджны  раён 
для “новых беларусаў”. Разам з тым з дзя
сяткаў  учыненых  там  актаў  вандалізму 
міліцыя  толькі  тройчы  заводзіла  крымі
нальныя справы. Аднак вінаватыя ні разу 
так і не былі прыцягнуты да адказнасці.

У  апошнія  дватры  гады  сітуацыя  па
чала  мяняцца.  Тэма  сталінскіх  рэпрэсій 
няхай і нягучна, але загучала на дзяржаў
ных тэлеканалах. У лістападзе 2008га на 
непаўналетніх  мінчукоў,  якіх  грамадскія 
актывісты затрымалі пры вынішчэнні па
мятных  крыжоў  у  Курапатах,  упершыню 
завялі крымінальную справу за “апагань
ванне  гісторыкакультурных  каштоўнас
цяў”.  І  хоць  потым  яе  перакваліфікавалі 
на  “злоснае  хуліганства”,  што  дазволіла 
амніставаць  злачынцаў,  грамадскасць 
палічыла гэта сваёй перамогай.

Летась  з’явіўся  пісьмовы  адказ 
дырэктара  дзяржаўнага  Інстытута  гісто
рыі  НАН  Беларусі  Аляксандра  Кавалені 
на зварот у Саўмін сяброў мемарыяльнай 

секцыі Беларускага добраахвотнага тава
рыства аховы помнікаў гісторыі і культу
ры. Ён прызнаў, што ўвекавечанне памяці 
ахвяр сталінізму — трагедыя беларускага 
народа і ўсенародная справа, якая патра
буе  шырокага  абмеркавання  і  прыняцця 
рашэння на заканадаўчым узроўні.

Некалькімі  месяцамі  раней  быў  абна
родаваны адказ намесніка старшыні Мін
скага гарвыканкама Міхаіла Ціцянкова. У 
пісьмовым звароце на імя прэм’ермініст
ра Беларусі Сяргея Сідорскага, які потым 
быў  перанакіраваны  ў  Мінгарвыканкам, 
прадстаўнікі Таварыства аховы помнікаў 
заявілі аб неабходнасці выканання паста
новы  Саўміна  БССР  №  42  ад  18  студзеня 
1989  года  “Аб  увекавечванні  памяці  ах
вяр масавых рэпрэсій 1937—1941 гадоў у 
лясным масіве Курапаты”  і прыстасаван
ня дакумента да цяперашняй рэчаіснасці.

З “ТРАСЦЯНЦОМ” СПРАВА ПАДВІСЛА
Паводле  пастановы,  прынятай  на 

падставе  высноваў  урадавай  камісіі  аб 
фактах  масавых  расстрэлаў  людзей  ва 
ўрочышчы  пад  Мінскам,  прадугледжва
ецца  правядзенне  адкрытага  конкурсу 
на  помнік  у  Курапатах  і  яго  ўзвядзенне. 
Апроч  таго,  выдавецтву  “Беларуская  са
вецкая  энцыклапедыя”  рэкамендавала
ся  падрыхтаваць  адмысловае  выданне, 
прысвечанае ахвярам сталінізму, а прэзі
дыуму АН БССР — арганізаваць “усебако
вае  вывучэнне  прычынаў  і  наступстваў 
масавых рэпрэсій”.

Міхаіл  Ціцянкоў  паведаміў,  што  на 
дадзены момант па даручэнні прэзідэнта 
Мінгарвыканкам  займаецца  стварэннем 
мемарыяла  “Трасцянец”  і  добраўпарад
каваннем былых Мінскіх братэрскіх вайс
ковых могілак Першай  сусветнай вайны. 
Але  пасля  заканчэння  работ  гарадскія 
ўлады “лічаць магчымым разгледзець пы
танне аб стварэнні помніка ахвярам палі
тычных  рэпрэсій  і  добраўпарадкаванні 
ўрочышча Курапаты”. 

У адказ на патрабаванне грамадскасці 
арганізаваць  ахову  ўрочышча  ў  Мінскім 
РУУС адказалі, што гэта будзе каштаваць 
20 млн рублёў штомесяц. 

Як  паведаміў  “Тут  і  цяпер”  Намеснік 
старшыні  мемарыяльнай  секцыі  тава
рыства  Уладзімір  Раманоўскі,  работы  на 
братэрскіх  вайсковых  могілках  Першай 
сусветнай  вайны  ўжо  даўно  скончаны, 
а  вось  з  “Трасцянцом”  справа  падвісла. 
“Ужо  праводзіліся  конкурсы,  аднак  год
ны  праект  узвядзення  мемарыяла  яшчэ 
не  абраны.  У  звязку  з  гэтым  мы  пакуль 
не  хочам  зноў  уздымаць  перад  уладамі 
пытанне  Курапатаў,  каб  не  атрымалася, 
што  мы  супрацьпастаўляем  два  аб’екты, 
мемарыялізацыя  якіх  жыццёва  важная”, 
— адзначыў прадстаўнік Таварыства ахо
вы помнікаў. 

КЛІМ КАЧКІН

ЗДЗЕК З КУРАПАТАЎ ПРАЦЯГВАЕЦЦА

“СТАЛІН НЕ ВОРАГ”
Эксперты адзначаюць, што замаруд

жванне  ўвекавечвання  памяці  ахвяраў 
сталінскіх  рэпрэсій  разам  са  спробамі 
рэабілітацыі Сталіна звязана з асабістай 
пазіцыяй кіраўніка дзяржавы.

«Я  абсалютна  не  прытрымліваюся 
меркавання,  як  у  афіцыйнай  Расіі,  што 
Сталін  —  вораг,  а  Ленін  —  злачынец, 
—  заявіў  Аляксандр  Лукашэнка  1  кас
трычніка  на  прэсканферэнцыі  для 
расійскіх журналістаў. — Сёння мы так 
не жывём (пра лецішча Сталіна ў Крыме 
—  “ТіЦ”)…  Сціпласць  усюды.  У  адным 
шынялі памёр, як кажуць. І асабіста быў 
сціплым, і для дзяржавы нямала зрабіў... 
Я не адмаўляю, што была куча памылак. 
Вы, расійцы, гэта лепш адчуваеце. Бог з 
намі быў у той час. Хоць і рэпрэсіі былі, і 
вывозілі, але гэта не ў такім аб'ёме, не ў 
такім маштабе».

Паводле  ацэнак  гісторыкаў,  у  Бела
русі ад рэпрэсій пацярпелі ад 600 тысяч 
да 1,5 млн чалавек.

 ДАРЭЧЫ

Напярэдадні чарговай гадавіны 
Кастрычніцкай рэвалюцыі, якая ў 
Беларусі (у адзінай краіне былога 
СССР) мае статус дзяржаўнага 
свята, невядомыя зламалі 38 
крыжоў ва ўрочышчы Курапаты 
пад Мінскам. Здзек з памяці ахвяр 
сталінскіх рэпрэсій працягваецца.

Тыя зломленыя крыжы лягуць на сум-
ленне вельмі многіх людзей

З жыцця рэгіёнаў

Не абмінае сваёй службовай 
увагай малую радзіму кіраўні-
ка краіны старшыня Камі-
тэта дзяржаўнага кантролю 
спадар Зянон Ломаць. Вось 
і гэтым разам ён накіраваў-
ся ў знаёмым напрамку. 
А ў горадзе аб’ектамі яго 
наведвання сталі вядомая па-
пяровая фабрыка “Спартак” і 
новае прадпрыемства “Завод 
газетнай паперы”.

“НІ НА АДНЫ СУТКІ”
Што  тычыцца  “Спартака”, 

то тут даволі паспяхова рэалі
зуецца  інвестыцыйны  праект 
па  далейшым  развіцці  прад
прыемства,  таму  афіцыйныя 
кантралёры  наведалі  завод, 
як  гаворыцца,  у  звычайным 
рабочым рэжыме. Іншая спра
ва — новы завод газетнай па
перы, можна сказаць, шматпа
кутны ўжо...

Канешне, спачатку старшы
ня  кантрольнага  ведамства 
адзначыў  тое  станоўчае,  што 
ўбачыў на прадпрыемстве. Ён, 
у прыватнасці, канстатаваў (як 
гэта пададзена на афіцыйным 
сайце  аблвыканкама),  што 
“нягледзячы на аб’ектыўныя 
цяжкасці, на заводзе шмат 
робіцца для забеспячэння 
стабільнай працы машыны, 
якая вырабляе паперу”.  Прад
прыемства наладжвае выпуск 
лёгкамелаванай  паперы,  а 
што тычыцца выхаду на праек
тную магутнасць прадпрыемс
тва,  то  “гэта будзе дасягнута 
да канца бягучага года”.

Вельмі б хацелася падзяліць 
аптымізм спадара Ломаця, яго
ных падначаленых і, вядома ж, 
адміністрацыі  прадпрыемства. 
Аднак не выпадае, на жаль, бо 
ўсе,  каго  цікавіць  праблема 
ўласнай  беларускай  газетнай 
паперы, на амбітнае самастой

нае наладжванне выпуску якой 
выкарыстаны  аграмадныя 
дзяржаўныя  сродкі,  ведаюць, 
што  “стабільная  праца”  мусі
ла  наладзіцца  тут  яшчэ  ў  2008 
годзе.  Гэта  вынікала  з  задачы, 
якую  паставіў  перад  завадча
намі  сам  кіраўнік  краіны  пры 
ўрачыстай  закладцы  будаўніц
тва  ў  2005  годзе.  Ад  таго  часу 
тэрмін выхаду прадпрыемства 
на  запраектаваную  магутнас
ць з году ў год пераносіцца на 
больш позні, з нейкай трывож
най  наканаванасцю.  Праўда, 
урачыстая  стужка  адкрыцця 
завода была перарэзана Аляк
сандрам  Лукашэнкам  у  вызна
чаны тэрмін, у тым самым 2008 
годзе. Тады ж з ягоных вуснаў 
прагучала  як  заўсёды  стро
гае  папярэджанненапамін  аб 
тым, што гэта валютны праект, 
што  атрыманыя  ад  рэалізацыі 
прадукцыі  сродкі  пойдуць  на 
развіццё  раёна  і  таму  “прадп-
рыемства не павінна спыняц-
ца ні на адны суткі”.

ПА-РАНЕЙШАМУ ТОЛЬКІ 
ВЫХОДЗІМ НА ПРАЕКТНУЮ 
МАГУТНАСЦЬ

Гэта не  атрымалася, аднак. 
А  таму  ў  хуткім  часе  пасля 
“запуску”  завода  яго  наве
даў  старшыня  ўрада  спадар 
Сяргей  Сідорскі.  Гэта  было 
ў  верасні  2009  года,  а  зада
чу  дасягнення  прадпрыемс
твам  праектнай  магутнасці 
прэм’ерміністр  перанёс  (па 
аб’ектыўных  прычынах)  на 
снежань таго ж года. Рэальнас
ць  дасягнення  пастаўленай 
мэты  падтрымаў  і  дырэктар 
прадпрыемства  Анатоль  Хмя
леўскі.  Ён  абвясціў  у  друку, 
што  пад  гэты  час  завод  будзе 
выпускаць  па  2  тысячы  тон 
газетнай  паперы  ў  месяц  (так 
запланавана  тэхналогіяй). 
Зразумела,  што  дырэктар 
таксама паведаміў і пра нама
ганні  калектыву  ў  напрамку 
“паляпшэння якасці прадук-
цыі, зніжэння яе сабекошту і 

павышэння канкурэнтаздоль-
насці”.

І  гэта  не  атрымалася,  бо, 
як мы чуем з вуснаў спадара 
Ломаця,  перад  заводам  і  ця
пер  стаіць  усё  тая  ж  задача 
— “выйсці на праектную ма-
гутнасць”.  Між  тым  нагада
ем, што сродкі ў будаўніцтва 
і  ў  запуск  завода  ўкладзены 
вялікія, а вернута з іх пакуль 
мала  што.  Больш  за  тое,  у 
прадпрыемства  ёсць  вялікія 
нявыплачаныя  крэдыты  і 
пазыкі,  якія  былі  і  застаюц
ца  яму  патрэбны  на  бягучае 
функцыянаванне  калектыву 
і  тэхналагічнага  працэсу,  а 
менавіта  на  заробкі,  закупку 
сыравіны,  аплату  энергарэ
сурсаў.

На  прыбытковую  ступень 
працы прадпрыемства не вы
ходзіць і сёння, па выніках 10
ці месяцаў года...

Мы  не  спецыялісты,  каб 
даваць парады аб тым, як пап
равіць  тут  справы.,  Аднак  мы 
лічым  немагчымым  для  сябе 
ўтойваць праўду пра тое, што 
ў  Шклове  склалася  дрэнная 
сітуацыя  з  выпускам  “хлеба 
культуры”, як называюць дру
карскую паперу. Мы заклікаем 
урад  і адпаведныя ведамствы 
да  правядзення  тут  шматба
ковага  аўдыту  ўсяго,  што  мае 
адносіны да тэхналогіі і аргані
зацыі вытворчасці. 

Калектыву,  ды  і  раёну  ў 
цэлым,  надакучылі  наезды 
начальнікаў  і  кантралёраў  з 
іх  распараджэннямі  наконт 
таго,  што  “трэба  прыняць  усе 
меры”. 

ІВАН БАРЫСАЎ

“ХЛЕБ КУЛЬТУРЫ”  
  Ў ШКЛОВЕ НЕ РАСЦЕ

Беларуская суполка ў Малдо-
ве плануе аднавіць на якасна 
новай аснове дзейнасць 
нядзельнай школы для вы-
кладання дзецям беларускай 
мовы, літаратуры, гісторыі, 
вывучэння культуры, тра-
дыцый і звычаяў іх этнічнай 
Радзімы.

Аб  гэтым  паведаміў  стар
шыня  беларускай  грамады  ў 

Малдове  Юры  Статкевіч.  Па
водле яго слоў, такая нядзель
ная  школа  працавала  з  2005 
па  2008  год.  Вялі  выкладанне 
члены  беларускай  суполкі  ў 
Малдове,  але  некаторым  з 
іх  было  нялёгка  праводзіць 
урокі  зза  адсутнасці  спецы
яльнай педагагічнай адукацыі, 
а таксама па прычыне шаноў
нага ўзросту.

Зараз са з’яўленнем у бела
рускай суполцы Малдовы ма

ладых  таленавітых  педагогаў 
вырашана аднавіць дзейнасць 
нядзельнай  школы  для  бела
рускіх дзяцей, зрабіўшы асаб
лівы  акцэнт  на  падрыхтоўцы 
вучняў  старшых  класаў  да 
паступлення  ў  ВНУ  Беларусі. 
Падыход  да  адукацыі  будзе 
больш  сур'ёзны:  дзяцей  чака
юць “паглыбленыя” заняткі па 
беларускай  мове,  літаратуры, 
гісторыі.  Яны  будуць  вывуча
ць прадметы на аснове адука

цыйных праграм, атрыманых з 
Беларусі.

Акрамя  таго,  пры  нядзель
най школцы намечана ствары
ць  музей  беларускай  культу
ры,  дзе  будуць  прадстаўлены 
нацыянальныя  строі,  элемен
ты  фальклору,  кнігі,  сувеніры, 
іншыя  экспанаты,  звязаныя  з 
беларускай  культурай,  пісь
менствам,  гісторыяй,  тра
дыцыямі,  звычаямі.  Усё  гэта 
дасць  магчымасць  знаёміць 
дзяцей з гісторыяй і культурай 
роднага краю.

БЕЛТА

НЯДЗЕЛЬНАЯ ШКОЛКА БЕЛАРУСАЎ МАЛДОВЫ

Газетная папера аказалася не па зубах Шклову?



8 11.11.10-17.11.10 г. WWW.SVABODABY.NET
Апошняя паласа

Заснавальнік ТАА “Тут і цяпер”

Галоўны рэдактор А. Уласаў (email: info@svabodaby.net)

Адрас г. Мінск, вул. Касцюшкі, 18

Падпісана ў друк 22:45 11.11.10

Тыраж 299 экзэмпляраў

8 10 370 672 829 35 
Каб аформіць падпіску “Тут і цяпер”  
трэба адправіць смс са сваім адрасам на гэты нумар

падпіска на газету “Тут і цяпер” - БЯСПЛАТНАЯ

ЗБЛЫТАНЫЯ КАРТЫ
У  дзяцінстве,  калі  тэлеба

чанне здавалася яшчэ чымсь
ці незвычайным, я глядзеў усе 
перадачы запар. Праўда, былі 
і такія, якія глядзець было про
ста немагчыма. Нават назвы іх 
выклікалі  сум:  “Насустрач  вы
барам!”  ці  “Няхай  жыве  блок 
камуністаў і беспартыйных!”. 

Адрозна  ад  савецкіх  выба
раў,  перадачы  пра  выбары  ў 
“краіне жоўтага д’ябла”, то бок 
ЗША,  трэба  сказаць,  глядзець 
было  куды  цікавей.  А  якое 
сузор’е  савецкіх  журналістаў
міжнароднікаў,  акадэмікаў  і 
прафесараў  Інстытута  ЗША 
і  Канады  працавала  тады  на 
гэтай  ніве!  Георгій  Арбатаў, 
Генрых  Баравік,  Генадзь  Ге
расімаў,  Валянцін  Зорын...  Іх 
асаблівая  віртуознасць  паля
гала  на  тым,  каб  пераканаць 
савецкага гледача, што ніякай 
дэмакратыяй  за  акіянам  і  не 
пахне, і асаблівай розніцы па
між  дэмакратычнай  партыяй 
і  рэспубліканскай  няма:  пер
шая  прадстаўляе  пераважна 
інтарэсы  сярэдняга  класа, 
другая  —  буйной  буржуазіі, 
магнатаў. І тыя, і другія, зразу
мела, ворагі рабочага класа. 

Лёгка  заўважыць,  што  і  су
часныя  тэлепрапагандысты  ў 
Расіі ды  і ў Беларусі недалёка 

адышлі  ад  тых  стэрэатыпаў. 
Дастаткова  паглядзець,  на
прыклад,  перадачы  экспра
ваабаронцы  Яўгена  Новікава 
з  яго  пужалкамі  пра  тое,  як 
стогне амерыканскі народ пад 
ціскам буржуазіі. 

ДЭМАКРАТЫЧНАЯ І 
РЭСПУБЛІКАНСКАЯ 
ПРАЎДЫ 

Дэмакраты заўсёды лічылі
ся  класава  крыху  бліжэйшымі 
да  савецкіх  людзей  і  менш, 
так бы мовіць, імперыялістыч
нымі  (прынамсі  ў  плане  ры
торыкі),  чым  рэспубліканцы. 
Але  пры  прэзідэнцерэспуб
ліканцы  Дуайце  Эйзенхаўэры 
адбыўся  прыезд  Хрушчова  ў 
ЗША,  пачалося  ўзаемнае  ска
рачэнне  ўзбраенняў.  Пры  на
ступным прэзідэнце, дэмакра
це  Джоне  Кенэдзі,  свет  ледзь 

не  скаціўся  ў  бездань  ядзер
най вайны (тады здарыўся Ка
рыбскі крызіс зза савецкіх ра
кет  на  Кубе).  Пры  прэзідэнце 
Джонсане,  таксама  дэмакра
це, пачалася вайна ў В’етнаме. 
Пры  рэспубліканцы  Рычард
зе  Ніксане,  які  быў  зацятым 
антыкамуністам  і  ястрабам  у 
знешняй палітыцы, паміж ЗША 
і СССР быў заключаны дагавор 
аб  абмежаванні  стратэгічных 
наступальных узбраенняў. 

Можна, канечне, успомніць 
пра  эканоміку,  якая  нібыта 
цалкам  вызначае  паводзіны 
электарату  ў  ЗША.  Але  ж  эка
намічныя  крызісы  здараліся  і 
пры рэспубліканцах, і пры дэ
макратах.  Больш  за  тое,  самы 
буйны  фінансавы  крызіс  ХХІ 
стагоддзя меў месца, як вядо
ма,  у  2008  годзе,  пад  заслону 
прэзідэнцтва  Бушамалодша
га  (рэспубліканца).  Трыумф 

дэмакратаў  на  прэзідэнцкіх 
выбарах  і  выбарах  у  кангрэс 
быў поўным. А ўсяго праз два 
гады  рэспубліканцы  ўзялі  рэ
ванш  у  Палаце  прадстаўнікоў 
і часткова — у Сенаце.

Дык пра што гэта гаворыць? 
Пра  неразумнасць  амерыкан
скіх  выбаршчыкаў,  пра  іх  няў
пэўненасць?  Можа,  сапраўды 
лепш,  як  у  Расіі  ці  ў  Беларусі, 
дзе  вынікі  выбараў  вызнача
юць “лідары нацыі”, а не элек
тарат, які не ведае і ведаць не 
хоча,  што  такое  дэмакратыя? 
Магчыма,  у  Беларусі  і  ў  Расіі 
свой асаблівы шлях у гісторыі. 
Варта толькі памятаць, што ва
лавы  ўнутраны  прадукт  ЗША 
летась складаў $14,5 трыльёна 
(крыху  менш,  чым  ВУП  Еўра
саюза ў цэлым), Расіі — крыху 
больш за 2 трыльёны.

І на заканчэнне — амерыкан
скі анекдот на тэму эканомікі і са
цыяльнай палітыкі. Адна студэн
тка сустрэла на вуліцы жабрака, 
які папрасіў у яе 10 долараў. Яна 
дала. Наступным днём яна суст
рэла  іншага  жабрака,  які  такса
ма папрасіў 10 долараў. Паколь
кі грошай у дзяўчыны з сабой не 
было,  яна  зайшла  ў  бліжэйшы 
офіс  рэспубліканскай  партыі, 
дзе  папрасіла  дзесяць  долараў 
на  дапамогу  беспрацоўнаму. 
Там  сказалі:  “Калі  ласка!  Да  нас 
толькі  што  прыйшла  машына 
з  канцылярскімі  таварамі.  Да
памажыце  яе  разгрузіць,  і  10 
баксаў  —  вашы”.  “Дык  можа,  я 
лепш  прапаную  тое  самае  зра
біць  жабраку?”  —  запыталася 
дзяўчына.  У  адказ  яна  пачула: 
“Вітаем Вас у шэрагах рэспублі
канцаў!”
ДАРЭЧЫ

Слон лічыцца сімвалам рэс
публіканскай  партыі  ў  США,  а 
асел – дэмакратычнай.

МАКСІМ ПЕШКА

Цяпер увага ўсяго свету 
прыкаваная да вынікаў 
прамежкавых парменц-
кіх выбараў у США, у якіх 
упэўненую перамогу 
атрымалі рэспубліканцы 
(прэзідэнт Злучаных Шта-
таў Барак Абама належы-
ць да дэмакратаў). 

“СЛАНЫ” ЗАТОПЧУЦЬ “АСЛОЎ”?

Абама і “аслы” – хто каго? 


